
P
ou premye fwa dan listwar nou pei,

Gouvernman in bezwen aksepte ki i

annan labi drwa imen dan Sesel ki

ganny konmet par bann ki dan lotorite.

Komisyon Drwa Imen in dir sa klerman

dan zot premye ka ki zot fer lanket. Lo

SBC, sa 3 manm sa Komisyon in dir kler-

man ki dan prizon Montanny Poze, pri-

zonnyen in ganny abize e menm ganny

desire avek lisyen dan en fason ki pa

akseptab. E pourtan 2 semenn pase,

Sekreter Prensipal ti dir ki sa ti zis en pti

ka e ki sete bann prizonnyen ki ti provok

sa lensidan. Lepep Seselwa in ganny en

sans war pli byen ki mannyer

Gouvernman SPPF i pare pou koz manti e

met blanm lo lezot.

En sistenm barbar
Nou konnen ki dimoun i annan en kantite

lopinyon diferan lo size prizonnyen oubyen

dimoun ki lo rimann e ki pe esper zot kes

pase. Me selman en keksoz i kler: Dan prizon

i devret annan serten standar ki akseptab.

Letan en prizon i servi lisyen pou mord pri-

zonnyen, sa dan limenm i montre ki i annan

en keksoz ki mal. E nou aprann ki en sel

lisyen, apele Rex, in mord 6 dimoun, e en

garson ti menm bezwen al lopital kot dokter

ti bezwen fer li pas dan lasal loperasyon e tir

en parti son lekor. Ki mannyer eski tou sa la

i apele? Kote nou pe ale?

Lekel ki responsab?
Komisyon Drwa Imen in fer kler ki bann

latak ti ganny provoke par bann lotorite pri-

zon zot menm. Anplis ki sa, zot in osi dir ki

sa Sid Afriken ki en konsiltan laba ti bat pri-

zonnyen. Enn zot rekonmandasyon se ki biro

Atorni Zeneral i devret pourswiv sa gard ki ti

ansarz sa lisyen. I kler ki bann prizonnyen

pou bezwen ganny peye konpansasyon. Me

akoz ki ziska prezan okenn dimoun ki

responsab pankor demisyonnen, oubyen

ganny demande pou demisyonnen? Sa i tipik

SPPF. Zot pa pran aksyon kont bann ki

responsab pour rezon politik. Sanmenm sa ki

fer sistenm kontinyen degrade.

Ki kantite lezot labi dan Sesel?
Sa ki’n arive prizon i zis en pti legzanmp lo

ki kalite labi ki arive dan nou pei. Seselwa i

soufer dan diferan fason. Labi i enkli letan

dimoun pa ganny lanplwa, letan ou pa ganny

en lakaz akoz ou pa siport SPPF, letan en

fanm i bezwen dormi avek sef pou ganny

promosyon, letan ou fanmiy i ganny touye e

napa nanryen ki arive. Tou sala se bann labi

ki pe arive ozordi dan nou pei, e ki fodre

arete.

Laliberte ek lazistis silvouple
SNP pe travay pour ki tou Seselwa i ganny

vre lazistis ek laliberte. I kontinyen annan tro

bokou soufrans dan nou pei. In ler pour bann

ki dan lotorite pran zot responsabilite e diriz

sa pei dan en fason kot tou Seselwa i ava

santi ki i kapab avanse e fer progre dan son

lavi. SNP i la pou rod sa lazistis. Nou pou

tou-l-tan fer li e nou pou debout pou koz pour

sa bann ki viv dan lafreyer. Ozordi i moman

pour nou tou debout e reklanm nou drwa.

S
PPF i kapab apel li sa ki zot anvi -

apel li politik sez vid si zot anvi ! Me

SNP pe mentenir son pozisyon e pa

pe partisip dan sa ki Msye Michel pe apel

‘foronm onivo’ ant li, Dirizan Lopizsyon e

Dirizan Zafer Gouvernman.

Dirizan Lopizsyon in repet son volonte

pou travay pour Sesel, me in dir ki i kont

bokou sa bann mezir ekonomik ki SPPF in

tonm dakor avek IMF pou fer. Msye

Ramkalawan i dir le sel azanda sa bann

rankont State House se pou donn lenpresyon

ki tou sekter lasosyete i anfaver sa bann

mezir. 

SNP pe osi refize asiste sa bann mitin pou

proteste lafason gouvernman prezidan

Michel in azir dan lepase – kot in donn

lenpresyon ki Msye Ramkalawan ti dakor

avek tou mezir gouvernman pou ogmant pri

lavi e anmenn plis soufrans lo Seselwa. 

SNP avek Msye Ramkalawan i annan

bokou pou kontribye pou redress sitiasyon

Sesel, me nou pa pare zis pou aksepte ouswa

inyor bann aksyon e plan iresponsab SPPF.

SNP in met plizyer size devan msye

Michel ki nou ekspekte li adrese pou fer

avanse demokrasi e fasilite kontribisyon tou

Seselwa dan son pei. Mr. Michel i konn byen

tou sa bann size, e i konnen ki pour sa pei

avanse, e pour ki i annan vre linite, fodre ki

tou sistenm viktimizasyon ek lafreyer i

ganny eliminen. Fodre ki nou aret zis koze

dan sa pei, me plito, fodre nou pas lo bann

aksyon konkret. Sesel i pour tou Seselwa, e

pa zis pour bann SPPF. Konpran sa byen.

Pa zis koze:
Aksyon silvouple 

I annan labi dan Sesel



L
etan SNP i dir ki Gouvernman

SPPF napa en bon plan plani-

fikasyon pour devlopman pei, i

annan ki ankoler. Zot akiz nou komkwa

nou pa kontan zot e pe zis blanm zot. Me

ki’n arive avek proze pou zil Coetivy? Sa

i en lekzanp kler move planifikasyon. 

Lannen pase, Minis Dugasse byen van-

tar, ti vin devan Lasanble e eksplike ki

manyer Siva, sa envestiser Endyen i annan

gran plan pour sa zil. Apre ki SPPF ti fer

zis li vin Anbasader e kit ansyen Prezidan

Mancham ater, la aprezan bougla in deside

anvoy gouvernman Sesel pronmnen. 

Letan SNP i dir aret kontan met etranze

avan Seselwa, zot dir nou pe fer politik

bonmarse. Me la nou’n konnen lekel ki

eksper dan ‘cheap politics’. Sa zistwar

devlopman lo Coetivy ti zis en manmoun

pou fer Kreol krwar SPPF pe reisi anmenn

en ta larzan bann envestiser etranze isi. La

ki IDC i pran kontrol sa zil, gouvernman i

bezwen eksplik lepep akoz proze kan-

maron laba in fayit. 

Dan SNP nou kontan ki nou’n reisi anpes

lavant Zil Coetivy. Nou kontan ki nou’n

reisi gard sa zil koman propriete lepep

Seselwa, olye pas dan lanmen en lot

etranze. Nou espere ki SPPF i pran sa

koman en leson e pa rod zis vann nou leri-

taz. Fodre ki SPPF i pran keksoz pli serye,

e mazin Seselwa avan etranze.

Sanmen sa rekonpans?
En gran aktivis SPPF ki ti ganny met

deor dan progranm ‘depar forse’, in al

rod en plas travay dan gouvernman

ankor. Laba zot in dir li ki i pa ganny

drwa travay ankor dan gouvernman!

Sa madanm in fini dir ki si i pa ganny

drwa travay, alor i pa ganny drwa vot

pour SPPF ankor. Zafer i sal dan kan

rouz. Aktivis pe grennen.

Sigar ek salsa olye travay
Laverite pe sorti dousman dousman.

Letan nou krwar delegasyon gouvern-

man i al travay deor, sa ler la zot al

vakans. En Onorab in admet ki i ti al

vakans olye al travay. An dot mo sa

boug ti prefere al finm sigar an Cuba e

dans Salsa olye fer travay. Prezan nou

ava rode akoz nou dan sa salte ? 

Pour ki sa 2.5 bilyon?
I resanble ki sa zafer 2.5 bilyon i fatig

sef en kantite. Lemoman ki en dimoun

i poz kestyon lo sa size, zis sef i ronfle

e pran laraz. Me Sef, sa size i fasil pou

deal avek: Etabli en ‘Commission of

Enquiry’ e tou laverite i ava ganny

ekspoze. Eski ou per laverite i ava

ganny devwale e non ou bann dalon i

ava monte? Fodre rann Sesel sa ki

pour Sesel! Nou atann ou larepons.

PAS PARTOU

G
ouverner Labank Santral, Mr.

Pierre Laporte in finalman kon-

firm sa ki SNP lontan pe dir:

reform ekonomik Sesel napa naryen pou

fer direkteman avek sa kriz finansyel

enternasyonal! 

Parey zot labititid SPPF ti pe say zot

responsabilite e rod en lot leskiz pour zot

move zestyon ekonomik. Parey SNP in dir,

deor se bann labank ki’n fayit. Isi se SPPF ki

fer fayit Sesel. La Gouverner menm in dir,

lenpak lo nou pou endirek; lakantite touris ki

vini pou desann, serten komodite ki nou

eksporte parey ton pou redwir, serten pei ki

tya pare pou ed Sesel finansyelman, zot osi

zot dan difikilte. 

Me kestyon ki tou Seselwa pe demande se

si SPPF i kontinyen ensiste ki nou problenm i

akoz resesyon mondyal, alor ki mannyer zot,

koman en gouvernman zot ekspekte rezourd

nou problem lokalman? Larepons silvouple.

A
koz sa reform ki SPPF in forse

fer, finalman zansla pe osi

bezwen forse koz laverite.

Dousman-dousman, kantmenm pti-gin

par pti-gin nou pe antann plizyer o-

zofisye gouvernman komans dir laverite. 

Pou premye fwa semenn pase, Minis

Faure in admet lo SBC ki avan gouvernman

pa ti pe pey bil medikal okenn pasyan ki i

anvoy trete deor a-ler. I ti osi admet ki bann

etidyan Seselwa ti ganny zot alawens anre-

tar. Zis zournal Regar avek Vizyon ki ti

raport lo sa bann difikilte gouvernman e zot

ti touzour demanti. 

Si selman SPPF ti vwar lenportans annan

plis transparans depi lontan, Sesel pa ti pou

dan sa trou kot i ete ozordi. Prezidan Michel

limenm resaman in admet ki lapolis i koron-

pi. Dan SNP lontan nou ti konn sa e nou

progranm gouvernman i fer provizyon pou

redres sa sitiasyon. 

Sesel i bezwen en nouvo komansman

avek en gouvernman ki kwar dan laverite.

Se zisteman sa ki SNP pou donn Sesel. 

En zour tou laverite pou sorti

Draw on 1st May 2009

“Sesel pou ganny 

afekte endirekteman”

S
NP i deplor lafason ki SPPF pe vann

nou pei avek etranze. Dan sa bann

deryen mwan plizyer morso later e sit

enteresan ki form parti nou leritaz kiltirel pe

disparet anba nou lanmen. 

Misyon avek Waterfall Port Glaud pe ganny

donnen avek en envestiser Larisi. I osi annan

presyon pou vann L’Union Estate La Digue,

faktori dite Morne Blanc ek Domaine de Val

de Prés, Au Cap. 

SNP pou siport en tel demars, si selman

envestiser Seselwa ki ganny sa bann landrwa

pou devlope. Sa i akoz zis nou nasyon ki

devret gard e protez nou leritaz.

SPPF in ase vann nou pei. Seselwa ozordi

pe dir fodre ki nou leritaz i ganny proteze afen

ki nou ek nou zanfan nou kapab zouir nou pei.

SPPF pe vann nou leritaz

Ki pe arive avek Zil Coetivy?

Lekel ki pou prosen viktim

rankont konsiltativ?
Tou dimoun i rapel byen ki mannyer plizy-

er o zofisye gouvernman ti ganny saboule

an piblik an 2005 letan ti annan sa premye

seri rankont konsiltativ lo nivo distrik. 

I son responsabilite koman Prezidan pou fer

sir ki tou o zofisye son ladministrasyon pe

travay dan lentere piblik e avek maksimom

efikasite tou letan. I pa normal pour li pa

met lord avek zot, apre les piblik imilye zot,

parey ti arive avek ansyen MNA Plaisance. 

Par ekzanp i son devwar pou fer minis

Morgan rann kont lo sa $4.5 milyon ki’n

perdi dan proze Zil Perseverance. Limenm

li koman prezidan i napa kouraz e lardyes

pou fer li, alor i oblize kasyet par deryer fis-

trasyon piblik. San menm in deside trenbal

tou son minis avek li ankor sa lannen dan

distrik? Lepep pe ziz ou par ou aksyon.


